
Naloxone nan Famasi yo: Sa Ou Bezwen Konnen 

 

Pwen Enpòtan 

 Naloxone se yon medikaman san danje ki kapab anile yon òvèdòz opiyoyid.  

 Opiyoyid se medikaman danjere ki kapab ralanti oswa sispann respirasyon ou; yo gen ladan 

analjezik ak ewoyin sou preskripsyon.  

 Nenpòt moun ki gen laj 16 zan oswa plis epi ki bezwen naloxone kapab jwenn li nan famasi patnè 

yo. Sa gen ladan moun ki arisk pou pran òvèdòz ak moun ki ka wè yon lòt moun ki pran  yon 

òvèdòz. 

 

Kesyon Moun Poze Souvan 

Kijan pou mwen mande naloxone nan yon famasi? 

Li senp: Antre nan yon famasi patnè epi mande pou naloxone. Pou jwenn famasi patnè ki toupre ou, ale 

sou sitwèb nyc.gov/health/sitelocator.  

 

Konbyen lajan naloxone koute?  

Pri a depannde kalite naloxone ou mande a ak pwoteksyon asirans ou. Naloxone vini nan twa (3) fòm: 

yon enjeksyon, yon espre ak yon oto-enjektè. Famasyen an kapab ede ou fè chwa ki koute mwens lajan 

an dapre asirans ou. Si w ap peye avèk lajan pòch ou, pri naloxone se apeprè $45 dola pou enjeksyon an, 

$85 dola pou espre nazal la, ak $600 dola pou oto-enjektè a. Naloxone gratis disponib tou nan pwogram 

kominotè yo tout kote nan vil la; jwenn pwogram yo depi ou ale sou sitwèb 

www.health.ny.gov/diseases/aids/general/opioid_overdose_prevention oswa depi ou rele 311. 

 

Èske m ap jwenn enstwiksyon pou mwen itilize medikaman an? 

Wi. Famasyen an ap ba ou yon fòmasyon kout ak enstwiksyon alekri sou kilè ak kijan pou itilize naloxone 

ak fason pou reponn nan yon ijans oswa òvèdòz opiyoyid. 

 

Èske m ap jwenn naloxone touswit?  

Kèk famasi ap gen fòm naloxone ou vle a nan estòk. Lòt yo ka bezwen ka fè kòmann li. Si ou pa kapab 

jwenn naloxone lè ou antre nan famasi a, anjeneral l ap disponib nan youn a de (2) jou.  

 

https://a816-healthpsi.nyc.gov/DispensingSiteLocator/mainView.do
http://www.health.ny.gov/diseases/aids/general/resources/oop_directory/index.htm

Èske li legal pou mwen gen ak itilize naloxone?  

Wi. Lwa Eta New York (New York State Law) pèmèt nenpòt moun ki te resevwa bon jan fòmasyon 

(tankou nan yon famasi oswa nan yon pwogram kominotè) pou gen ak itilize naloxone. Answit, Lwa Eta 

New York konsènan Bon Samariten 911 (New York State 911 Good Samaritan Law) bay gwo pwoteksyon 

pou nenpòt moun ki rele 911 pou sove lavi yon moun, menmsi dwòg prezan.  

 

Èske mwen gen pou montre ID mwen pou jwenn resevwa naloxone? 

Famasyen ka mande pou wè yon ID pou verifye ou gen omwen laj 16 zan. Y ap kenbe non ou ak 

enfòmasyon ou yo konfidansyèl epi y ap itilize yo sèlman pou konsèvasyon done famasi.   

 

Kisa pou mwen fè si mwen te itilize naloxone epi si mwen bezwen plis?  

Preskripsyon ou ta dwe vini avèk 12 renouvèlman. Retounen nan famasi a lè ou bezwen yon 

renouvèlman, epi fè famasyen ou konnen ou te itilize naloxone. Famasyen an ka poze ou kèk kesyon pou 

ede Depatman Sante  swiv kijan ou itilize naloxone. Yon fwa ankò, y ap kenbe enfòmasyon pèsonèl ou yo 

konfidansyèl. 

 

Menmsi ou pa gen okenn renouvèlman sou preskripsyon ou, ou kapab toujou ale nan yon famasi patnè 

pou resevwa naloxone. Pa egzanp, si ou te pèdi oswa domaje naloxone ou, ou kapab mande plis.  

 

Èske naloxone ekspire?  

Wi. Y ap make dat ekspirasyon an sou naloxone. Sonje pou tcheke lè dòz ou yo ekspire epi retounen nan 

famasi a pou resevwa yon renouvèlman.  

 

Plis Enfòmasyon ak Resous 
 

Jwenn enfòmasyon sou prevansyon òvèdòz: 
 Ale sou sitwèb nyc.gov/health epi chèche “prevent overdose” (evite òvèdòz). 

 

Jwenn referans pou tretman oswa sèvis rediksyon domaj pou twoub nan itilizasyon opiyoyid 
ak lòt sibstans: 
 LifeNet: www.lifenet.nyc oswa 1-800-LIFENET 

 Lokalizatè Sèvis ThriveNYC: https://maps.nyc.gov/mental-health/ 
 

 

http://www.lifenet.nyc/
https://maps.nyc.gov/mental-health/

